
MINUTI

Il-Minuti tal-Laqgħa Nru 61, li saret fil-15 ta’ Ottubru 2024, ġew ikkonfermati. 

KONTINWAZZJONI TAD-DISKUSSJONI DWAR IN-NEFQA TAL-GVERN FIL-QASAM TAL-ISPORT F’DAWN L-AĦĦAR ĦAMES SNIN, B’RIFERENZA LEJN IR-RAPPORT TAL-AWDITUR ĠENERALI DWAR IL-KONTIJIET PUBBLIĊI GĦAS-SENA 2019 (MALTA NATIONAL SHOOTING RANGE PAĠNI 139-147); IR-RAPPORT TAL-AWDITUR ĠENERALI DWAR IL-KONTIJIET PUBBLIĊI GĦAS-SENA 2022 (NATIONAL DEVELOPMENT AND SOCIAL FUND INVESTMENTS AND FUNDING OF SOCIAL PROJECTS PAĠNI 84-92); U RAPPORTI ANNWALI U STQARRIJIET FINANZJARJI TA’ SPORTMALTA GĦAS-SNIN 2020, 2021 U 2022.

IĊ-CHAIRPERSON (Onor. Darren Carabott): Illum il-Kumitat sejjaħ lil Dr Samuel Azzopardi, President tal-Gozo Football Association (GFA), lil George Cini u lil Malcolm Meilak, Teżorier u Accountant ta’ GFA, rispettivament, u għaldaqstant nitlobhom jiġu fuq il-mejda. 

Dr Samuel Azzopardi, Is-Sur George Cini u s-Sur Malcolm Meilak, President, Teżorier u Accountant ta’ Gozo Football Association, rispettivament, ħadu posthom madwar il-mejda.

IĊ-CHAIRPERSON:  Biex nispjega l-funzjoni tal-Kumitat, il-PAC jopera f’żewġ mansjonijiet, wieħed minnhom huwa dak investigattiv, l-aktar wieħed li jiġi segwit, fejn normalment ix-xhieda tingħata taħt ġurament, u l-ieħor huwa dak ta’ diskussjoni.  Din id-darba qegħdin niddiskutu dwar l-infiq tal-Gvern mil-lat ta’ sports, suġġett magħżul mill-Membri tal-Gvern,  u fuq talba wkoll tal-Membri tal-Gvern mhijiex qed issir f’forma ta’ investigazjzoni imma qed issir bħala għotja ta’ informazzjoni. Però għalkemm mhuwiex se jingħatalkom ġurament nitlobkom tiftakru li qegħdin tagħtu informazzjoni u tirrispondu lill-Parlament ta’ Malta u ovvjament lill-pubbliku Malti, jiġifieri għandha dejjem tibqa’ tingħata l-verità. 

Nibda billi nitlobkom tagħtu background fuq l-kariga li għandkom, kemm ilkom tokkupawha,  ir-rwol tagħkom u l-funzjoni tal-GFA inġenerali. 

DR SAMUEL AZZOPARDI:  Grazzi, Mr Chairman. L-assoċjazzjoni ilha mwaqqfa mill-1936. Jien ili fil-kariga ta’ president sa mill-2015 u l-funzjoni primarja tal-GFA hija li torganizza l-kampjonati f’Għawdex, l-association football.  

IS-SUR GEORGE CINI: Jiena ili fil-kariga ta’ teżorier tal-GFA madwar 15-il sena. Dwar il-funzjoni tal-GFA m’għandix xi nżid ma’ dak li qal Samuel. 

IS-SUR MALCOLM MEILAK: Jiena ili accountant tal-GFA mill-2013.  Xogħli huwa li ngħin lit-teżorier nagħmlu l-financial statements. 

IĊ-CHAIRPERSON: Bħala accountant inti xorta membru fil-kumitat? 

IS-SUR MALCOLM MEILAK: Le, jien accountant estern. 

IĊ-CHAIRPERSON: Kif diġà għedt, il-funzjoni ta’ dan il-Kumitat huwa biex jagħrbel u jistaqsi dwar l-infiq tal-fondi pubbliċi, jiġifieri se nitlobkom tagħtu spjega dwar il-fondi pubbliċi li jiġu allokati lill-GFA u minn fejn jiġu. 

DR SAMUEL AZZOPARDI: Il-GFA ma tirċievi l-ebda line item mill-baġit, jiġifieri m’hemm l-ebda fond dirett ta’ kull sena. Il-fondi pubbliċi jiġu permezz ta’ talbiet li jsiru u normalment ikunu rigward proġetti speċifiċi. Pereżempju, meta kienu se jiġu ospitati f’Malta ċ-championships tal-under 19, saret talba lill-Gvern biex ikun hemm fondi ħalli l-istadium ta’ Għawdex ikun up to standard. Ġieli jkun hemm attivitajiet bħal, pereżempju, il-Football Awards, u jintalab sponsor. Dawk huma l-fondi pubbliċi li nirċievu għax mill-bqija, l-isponsor primarju hija l-Malta Football Association (MFA). 

IĊ-CHAIRPERSON: Jiġifieri bħala regola ġenerali l-fondi jiġu mill-MFA. 

DR SAMUEL AZZOPARDI: Il-maġġoranza. Dawk li jiġu min-naħa tal-Gvern huma, kif għedt, jew... 

IĊ-CHAIRPERSON: Meta tapplikaw. Hawnhekk kellna assoċjazzjonijiet li jirċievu fondi through SportMalta jew through l-Maltese Olympic Committee (MOC). Fil-każ tal-GFA m’hemm xejn ta’ dan it-tip, għax il-GFA tirċievi f’forma rikorrenti, mill-MFA. Huwa rikorrenti fil-fatt? 

DR SAMUEL AZZOPAARDI: L-MFA tħallas l-ispejjeż ta’ referees, tan-nurses... 

IĊ-CHAIRPERSON: Jiġifieri l-fondi ma jidħlux għand il-GFA u l-GFA tħallas. Il-ħlas isir  dejjem through l-MFA. 

DR SAMUEL AZZOPARDI: Hemm ammont fis-sena, li ma jaqbiżx it-€30,000, li jingħata bħala għajnuna marbuta maż-żamma tal-istadium. 

IĊ-CHAIRPERSON: Meta għedtli li titolbu l-fondi għax ikollkom proġett f’moħħkom, dawn ikunu proġetti kapitali jew anke attivitajiet? 

DR SAMUEL AZZOPAARDI: Meta nitolbu fondi għall-infrastruttura, bħal pereżempju, ikollna bżonn substation, allura ssir talba lill-Gvern biex jgħin ħalli ssir is-substation. L-istess meta jkollna bżonn li jiġu rranġati d-dressing rooms.  Il-Gvern jipprovdi wkoll ammont ta’ ħaddiema tal-Gvern marbuta maż-żamma tal-pitch, jiġifieri mat-tisqija, għax huwa turf naturali, eċċ. 

IĊ-CHAIRPERSON: Il-football ground huwa devolut lill-GFA? 

DR SAMUEL AZZOPARDI: Iva, u nħallsu fis-sena lil SportMalta. 

IĊ-CHAIRPERSON: Jiġifieri huwa devolut lill-GFA u l-GFA toħroġ flus lil SportMalta. 

DR SAMUEL AZZOPARDI:  Għall-kirja.

IĊ-CHAIRPERSON:  Qed nassumi li minn SportMalta jkun b’att pubbliku. 

DR SAMUEL AZZOPARDI: Iva. 

IĊ-CHAIRPERSON: Tafu jekk il-fondi li tirċievu mill-MFA – u qed nistaqsi għax meta kien hawn l-MFA ma qalulniex dwarhom, jew almenu ma staqsejniex dwarhom – humiex ġejjin minn fondi pubbliċi jew minn fondi ġejjin minn private entities?  L-MFA kienu qalulna li s-somma li jirċievu minn fondi pubbliċi hija minima. 

DR SAMUEL AZZOPARDI: Ma nafx ngħidlek is-sors, li nista’ ngħidlek huwa dak li tħallas l-MFA, li huma r-referees u n-nurses, jiġifieri dak li għandu x’jaqsam ma’ match operations.  Qed jgħiduli li l-kirja li titħallas lil SportMalta hija ta’ €2,770. 

IĊ-CHAIRPERSON:  U nifhem li huwa ċens għal ammont ta’ żmien. 

DR SAMUEL AZZOPARDI:  Iva.

IĊ-CHAIRPERSON:  L-aħħar domanda min-naħa tiegħi. Bħala operational costs m’hemm l-ebda fond dirett li nistgħu ngħidu dik il-€1 ġejja minn fondi pubbliċi rikorrenti.  Hux hekk?  M’iniex qed nirriferi għal dawk il-one-off projects. 

DR SAMUEL AZOPARDI: Rikorrenti xejn. 

IĊ-CHAIRPERSON: Grazzi.  Hawn domandi? L-Onor. Graham Bencini. 

ONOR. GRAHAM BENCINI: Dr Azzopardi, meta kien l-aħħar proġett li ġie ffinanzjat mill-Gvern u x’kien il-proġett? 

DR SAMUEL AZZOPARDI: Il-proġett kien marbut mal-ospitar tal-UEFA Under 19 li kien is-sena l-oħra u kien marbut mad-dressing rooms u l-faċilitajiet. 

ONOR. GRAHAM BENCINI: U kemm kienet in-nefqa? 

DR SAMUEL AZZOPARDI: €250,000. 

ONOR. GRAHAM BENCINI:  Grazzi.

IĊ-CHAIRPERSON:  Aktar domandi?  L-Onor. Davina Sammut Hili. 

ONOR. DAVINA SAMMUT HILI: Liema huma dawk il-grounds li jaqgħu taħt il-GFA?  X’tonfqu intom mill-introjtu li jidħol mill-match games? 

IĊ-CHAIRPERSON: Infakkar lill-Membri tal-Kumitat li l-funzjoni tal-PAC huwa li jinvestiga dwar fondi pubbliċi u allura d-domandi jridu jsiru dwar dan. Għaldaqstant qed ngħid lill-mistiedna li għandna sabiex iħossuhom liberi li jekk issirilhom domanda li huma jqisu li mhijiex dwar fondi pubbliċi...  Dak mhuwiex il-mansjoni tal-Kumitat. Qed nifhem id-domanda għax saret lill-MFA u l-MFA rrispondew, però l-MFA qalulna li kellhom fondi pubbliċi. Qed nagħmilha ċara biex nibqgħu within ir-remit tal-Kumitat. 

ONOR. DAVINA SAMMUT HILI: F’dan il-każ kien hemm xogħlijiet li saru mil-Gvern fil-grounds f’Għawdex. 

DR SAMUEL AZZOPARDI: F’idejn il-GFA hemm stadium wieħed, li huwa l-Gozo Stadium, li jinsab fi Triq Imġarr ix-Xewkija, u d-dħul prinċipali tal-assoċjazzjoni huwa mill-bejgħ tat-tickets mal-bieb. 

IĊ-CHAIRPERSON: Aktar domandi? L-Onor. Alex Muscat. 

ONOR. ALEX MUSCAT: Grazzi talli qegħdin hawn illum. Kif spjega tajjeb iċ-Chairman, dan il-Kumitat qed jara l-investiment tal-Gvern f’dawn l-aħħar ħames snin fl-isport Malti. Stedinna numru ta’ dixxiplini differenti biex naraw kif kulħadd ibbenefika minn proġetti differenti, u ovvjament Għawdex huwa importanti wkoll. 

F’dak li għandu x’jaqsam ma’ għajnuna li ħadtu b’mod dirett, jew mill-Gvern ċentali jew mill-Ministeru għal Għawdex, jew forsi minn entitajiet oħrajn governattivi, ibbenefikajtu minn proġetti partikolari f’dawn l-aħħar ħames snin? 

DR SAMUEL AZZOPARDI: Off hand ngħidlek li le, ma jidhirlix. 

ONOR. ALEX MUSCAT: Liema kien il-proġett li bbenefikajtu minnu? 

IS-SUR GEORGE CINI: L-aħħar wieħed kien dak li semma Dr Azzopardi, u kellna ieħor fiż-żmien il-COVID-19.  Dan ma kienx proġett kapitali imma kien relatat mal-COVID-19 fejn għamilna l-logħob live streamed ħalli l-pubbliku jkun jista’ jkompli jsegwi l-league. 

IĊ-CHAIRPERSON: Kemm kienu dawn l-allokazzjonijiet? 

IS-SUR GEORGE CINI: Kienet somma ta’ €100,000. 

IĊ-CHAIRPERSON: Jiġifieri €100,000 għall-attività tal-COVID-19? 

IS-SUR GEORGE CINI: Biex il-logħob kollu jkun live streamed fi żmien il-COVID-19. 

IĊ-CHAIRPERSON: U fir-rigward tal-attività tal-Under 19 li tkellem fuqha Dr Azzopardi?

IS-SUR MALCOLM MEILAK: €250,000 

IĊ-CHAIRPERSON: Jiġifieri l-€250,000 huma kollha fondi pubbliċi? 

DR SAMUEL AZZOPARDI: Iva. 

IĊ-CHAIRPERSON: L-Onor. Alex Muscat. 

ONOR. ALEX MUSCAT: Il-€250,000 ma’ xiex kienu marbuta? 

DR SAMUEL AZZOPARDI: Mal-upgrading tad-dressing rooms u faċilitajiet biex ikun jista’ jsir il-logħob tal-Under 19. Saret il-logħba ta’ Malta kontra l-Portugall. 

ONOR. ALEX MUSCAT: Qed nifhem li simili għal Malta, il-football grounds l-oħra huma responsabbli għalihom l-assoċjazzjonijiet u clubs rispettivi. Ir-responsabilità tagħkom hija l-ground ċentrali tagħkom u l-upkeep tieħdu ħsiebu intom bin-nies… Kemm għandkom nies li huma mislufa, jew seconded, jew whatever is the term? 

IS-SUR GEROGE CINI: Hemm żewġ shifts li huma ta’ erbgħa f’kull shift u żewġ watchmen li qegħdin bix-shift ukoll. Imbagħad hemm ukoll il-community workers. 

ONOR. ALEX MUSCAT: U dawn huma full-time? 

IS-SUR GEORGE CINI: Iva, full-time is-sena kollha. 

DR SAMUEL AZZOPARDI: Il-ground, li huwa ta’ turf naturali, jirrikjedi ammont kbir ta’ manutenzjoni. 

IĊ-CHAIRPERSON: Fir-rigward ta’ maintenance, jiġifieri qed nifhem ħafna ilma, dawl...  Isir logħob filgħaxija? 

DR SAMUEL AZZOPARDI: Isir ukoll. 

IĊ-CHAIRPERSON: Jiġifieri dawk kollha jgħajtu lill-GFA mingħajr ebda għajnuna minn fondi pubbliċi? 

DR SAMUEL AZZOPARDI: Tħallashom il-GFA. 

IĊ-CHAIRPERSON:  L-Onor. Muscat.

ONOR. ALEX MUSCAT:  Intom kontu qed tgħidu li għandkom numru ta’ ħaddiema mislufa f’numru ta’ shifts li jinkludu gwardjani biex jieħdu ħsieb… Dawk intom ma toħorġu xejn spejjeż marbuta magħhom? 

DR SAMUEL AZZOPARDI: Le, assolutament xejn. 

ONOR. ALEX MUSCAT: U huma ħaddiema tal-Ministeru għal Għawdex? 

IS-SUR GEORGE CINI: Iva, u hemm ħames community workers. 

ONOR. ALEX MUSCAT: U l-community workers huma parti miż-żamma tal-grounds.

IS-SUR GEORGE CINI:  Iva.

ONOR. ALEX MUSCAT:  Hemm kollaborazzjoni bejnkom u l-MFA? 

DR SAMUEL AZZOPARDI: Bilfors li hemm.  Aħna nikkollaboraw ħafna mal-MFA, għax hija l-assoċjazzjoni omm.  Aħna full members fl-MFA u anke għandna rappreżentant fuq l-eżekuttiv  tal-MFA. Kieku ma jkunx hemm l-introjtu mill-MFA, naħseb li jkun diffiċli ħafna li nżommu l-kampjonati. 

ONOR. ALEX MUSCAT: L-MFA kienu hawnhekk il-ġimgħa l-oħra u spjegawlna li mal-Ministeru għall-Edukazzjoni kkonkludew ftehim biex fuq medda ta’ ftit snin il-pitches kollha tas-synthetic jinbidlu kollha spejjeż tal-Gvern. Intom ukoll parteċipi fiha? 

DR SAMUEL AZZOPARDI: Il-clubs f’Għawdex huma parteċpi fiha, imma l-GFA mhijiex direttament parteċipi fiha; il-GFA ma ġietx ikkonsultata fuqha. Ovvjament, l-MFA għandha data ta’ meta jkunu saru l-pitches u meta jkun hemm bżonn li jinbidlu. Il-lifetime ta’ pitch hija għaxar snin, u hemm minnhom li qabżuha wkoll. 
ONOR. ALEX MUSCAT: F’dak il-każ, dak il-club partikolari li jkun wasal biex jibdel it-turf tiegħu, jitkellem u jinnegozja direttament mal-MFA, jew intom tassistuhom biex ikunu jistgħu… 

DR SAMUEL AZZOPARDI: Jitolbu l-għajnuna tagħna biex iressqu l-każ, għax ovvjament marbuta ma’ schedule ta’ x’se jsir u ma jsirx, u l-MFA tagħmel evalwazzjonijiet tagħha għax ovvjament trid tħares lejn il-clubs kollha ta Malta u Għawdex. 

ONOR. ALEX MUSCAT: L-MFA tawna indikazzjoni ta’ kemm se jkunu qed jinbidlu pitches Malta.  Xi kemm hemm Għawdex li se jkunu qed jinbidlu fiż-żmien li ġej? 

IS-SUR GEORGE CINI: Is-sena d-dieħla żgur se jinbidel wieħed mill-main pitches, li huwa  Kerċem Stadium, u next in line hemm tal-Oratorju Don Bosco u ta’ Xagħra United għax dawk l-ewwel li saru. 

ONOR. ALEX MUSCAT:  Jiġifieri l-istess sistema li titħaddem Malta, l-aktar qodma  huma l-ewwel li se jinbidlu. Qed nifhem li se jkun hemm aktar wara dawn. 

IS-SUR GEORGE CINI: Ovvjament.  Kull pitch li sar, malli jkun hemm l-iskadenza jidħol in line. 

IĊ-CHAIRPERSON: Ippermettuli nippreċiża punt.  Mil-lat ta’ legal personality, il-GFA taqa’ taħt l-MFA jew hija entità separata? 

DR SAMUEL AZZOPARDI: Le, hija entità separata. L-MFA hija bħala member association. 

IĊ-CHAIRPERSON: Imbagħad tiġu kkategorizzati bħala a regional association taħt l-MFA? Qed nistaqsi bħala kurżità biex nifhem, imma naħseb tajjeb għalina wkoll biex nifhmu kif inhi l-funzjoni. 

DR SAMUEL AZZOPARDI: Iva, imma mhux regional association kif nafuha fir-regoli tal-UEFA, imma għal Malta... 

IĊ-CHAIRPERSON: Għal Malta l-prattika hekk, imma mhux skont… 

DR SAMUEL AZZOPARDI: ...regional association. 
IĊ-CHAIRPERSON: Imbagħad il-GFA jkollha persuna maħtura fil-kumitat tal-MFA wkoll? 

DR SAMUEL AZZOPARDI: Iva, fl-eżekuttiv. 

IĊ-CHAIRPERSON: U jiġi elett? 

DR SAMUEL AZZOPARDI: Issir in-nomina min-naħa tal-GFA, imbagħad ikun hemm elezzjoni normali. Il-prassi hija li l-GFA tinnomina persuna waħda. 

IĊ-CHAIRPERSON: Grazzi. Iktar domandi? L-Onor. David Agius. 

ONOR. DAVID AGIUS: L-ewwel nett, grazzi tax-xogħol li twettqu u żgur li m’aħniex qegħdin hawnhekk biex nanalizzaw kif tonfqu l-flus tal-Gvern, għax fil-fatt m’għandkomx flus tal-Gvern, anzi kull sena tagħtu lill-Gvern għax tagħtu kważi €3,000 lill-Gvern.  Irid ikun hemm proġetti partikolari, bħalma kien tal-UEFA, biex jingħatawlkom xi fondi mingħand il-Gvern.  Dik kienet xi ħaġa pożittiva u tajba. Jien xtaqt nistaqsi jekk il-logħob li jsir isirx kollu fil-Gozo Stadium jew jekk tagħmluhx fi grounds oħrajn.  U jekk tagħmluh fi grounds oħrajn, xi standards huma l-grounds l-oħrajn li tilagħbu fihom bħala league? 

DR SAMUEL AZZOPARDI: Bilfors irid ikollok tnejn, jiġifieri normalment fil-Gozo Stadium jintlagħab il-logħob tal-Ewwel Diviżjoni, imbagħad fil-grounds l-oħra jintlagħab il-logħob tat-Tieni Diviżjoni, li preżentement dan jintlagħab fil-Kerċem Stadium. II-verità hi li qegħdin nistennew li jitlesta s-Sannat Ground biex ikun jista’ jintlagħab il-logħob hemmhekk ukoll tat-Tieni Diviżjoni. Ovvjament, meta jkun hemm ir-receeding tat-turf tax-xitwa, il-fażi li qegħdin fiha, il-logħob irid jintlagħab fil-Kerċem Stadium. 

ONOR. DAVID AGIUS: Kemm għandha clubs il-GFA? 

DR SAMUEL AZZOPARDI: 13. 

ONOR. DAVID AGIUS: Jiena fhimt ukoll, ikkoreġini jekk sejjer żball, li club minn dawn it-13 se jilgħab ukoll, jew qed jifforma parti mill-MFA. Fhimtha tajjeb? Spjegahieli ftit, jekk jogħġbok. 

DR SAMUEL AZZOPARDI: 13 mingħajr dak il-club. 
ONOR. DAVID AGIUS: Mela 13 u hemm club ieħor. 

DR SAMUEL AZZOPARDI: Hemm club li llum sar membru tal-MFA. M’għadux membru tal-GFA. 

ONOR. DAVID AGIUS: Jiġifieri dak il-club li jiddeċiedi li jmur jilgħab fl-MFA ma jibqax jilgħab fil-GFA.  Hux hekk? 

DR SAMUEL AZZOPARDI: Hekk hu. 

ONOR. DAVID AGIUS: Però għandu kull dritt li jmur jilgħab mal-MFA. 

DR SAMUEL AZZOPARDI: Jekk l-MFA taċċetta l-parteċipazzjoni tal-club, iva. 

ONOR. DAVID AGIUS: U fil-fatt ġie aċċettat. 

DR SAMUEL AZZOPARDI: Iva, ġie aċċettat. 

ONOR. DAVID AGIUS: F’dak il-każ, il-logħob tiegħu f’liema ground jintlagħab? 

DR SAMUEL AZZOPARDI: Skont fejn tiddeċiedi l-MFA, imma f’dan il-każ naf li jintlagħbu Malta. 

ONOR. DAVID AGIUS: Però jekk jiġi deċiż li jintlagħbu f’Għawdex, iridu “il-permess” tal-GFA? 

DR SAMUEL AZZOPARDI: L-MFA dejjem tinforma lil-GFA fuq kwalunkwe logħob uffiċjali li jsir f’Għawdex. Ikunu jridu l-permess tal-GFA jekk ikun se jintuża l-Gozo Stadium. 

ONOR. DAVID AGIUS: Jekk ikun se jintuża ta’ Kerċem jew tas-Sannat għandkom awtorità fuqhom jew le? 

DR SAMUEL AZZOPARDI: M’għandniex awtorità  fuq il-kirja ta’ dak il-ground. 

ONOR. DAVID AGIUS: Jiġifieri l-MFA tista’ tutilizzah għal-logħob ieħor li mhux tal-GFA. Hux hekk?

DR SAMUEL AZZOPARDI: Iva. 

ONOR. GRAHAM BENCINI: Bħalma ġara fil-passat, għax qabel kellhom il-GFA u t-team kien jieħu sehem fil-Malta Premier League u kien ikun hemm il-logħob home and away. 

ONOR. DAVID AGIUS: Dr Azzopardi, x’tara bħala l-futur tal-football Għawdxi? What’s the next step? Fejn tixtieq tieħu, inkonsiderazzjoni ta’ dan, investiment min-naħa tal-Gvern jew le, f’dak il-pjan li għandkom għal Għawdex u għall-football? 

DR SAMUEL AZZOPARDI: Nixtiequ infrastruttura aħjar, fis-sens li hemm bżonn tat-tieni ground biswit il-Gozo Stadium stess fejn hemm art pubblika għax... 

ONOR. DAVID AGIUS: U beda l-proċess għal dan? 

DR SAMUEL AZZOPARDI: Jista’ jkun xi mkien ieħor,  imma idealment ikun biswit għax jiffaċilita l-kwestjoni ta’ spejjeż, u hemmhekk hemm l-art tal-Gvern u hemm l-ispazju. 

IĊ-CHAIRPERSON: Bħalma hemm Ta’ Qali.

DR SAMUEL AZZOPARDI: Eżattament. Ir-raġuni hija li jkollna problemi biex nakkomodaw il-leagues tagħna speċjalment fir-receeding. Bħalissa l-availability hija ta’ stadium wieħed għax ta’ Sannat għadu ma tlestiex u allura ninsabu pressati ferm. Trid tiftakar li għandek l-under 19 u għandek ukoll iż-żgħar. 

ONOR. DAVID AGIUS: Fiex wasal dan il-proċess? Beda? Ma bediex? Hemm l-art? M’hemmx l-art? 

DR SAMUEL AZZOPARDI: Le, l-art għadha ma ngħatatx. 

ONOR. DAVID AGIUS: X’jiġifieri ma ngħatatx? Ma ngħatatx lil SportMalta, jew ma ngħatatx lilkom? 

DR SAMUEL AZZOPARDI: Le, la ngħatat lil SportMalta u lanqas lilna. S’issa saret it-talba. 

ONOR. DAVID AGIUS: Jiġifieri saret talba mill-GFA biex tieħdu l-art biswit fejn illum hemm il-Gozo Stadium tax-Xewkija.  Hux hekk? 

DR SAMUEL AZZOPARDI: Iva. 

ONOR. DAVID AGIUS: U s’issa għad m’għandkomx risposta? 
DR SAMUEL AZZOPARDI: Le, għad m’għandniex risposta. 

IĊ-CHAIRPERSON: Nista’ nistaqsik meta saret it-talba? 

DR SAMUEL AZZOPARDI: Niċċekkja eżatt. 

ONOR. DAVID AGIUS: Bejn wieħed u ieħor. Sena ilu? Sentejn ilu? 

DR SAMUEL AZZOPARDI: Fl-aħħar sena. 

ONOR. DAVID AGIUS: Ovvjament, jekk tittieħed l-art imbagħad irid jinbena l-proġett.  Imbagħad tidħlu responsabbli intom bħala GFA, jew l-MFA? X’inhuma l-projections? 

DR SAMUEL AZZOPARDI: Ovvjament l-għajnuna tal-MFA dejjem trid tkun hemm, però r-running tiegħu tkun f’idejn il-GFA.  U qed nitkellmu fuq a synthetic pitch mhux fuq pitch naturali. 

ONOR. DAVID AGIUS: Dr Azzopardi, nifhem ukoll li f’Għawdex jiġu teams barranin.  Hux hekk? 

DR SAMUEL AZZOPARDI: Iva. 

ONOR. DAVID AGIUS: U attrezzati għalihom, jew fadlilna?  X’hemm bżonn biex inkunu attrezzati aktar biex barranin li jiġu fostna jilagħbu logħba...? 

DR SAMUEL AZZOPARDI: Il-verità hija li jkollna nirrifjutaw ħafna. 

IĊ-CHAIRPERSON: F’liema kompetenza jiġu bħala teams?  Qed nassumi li jkunu friendly tournaments, jew friendly matches, jew training camps. 

DR SAMUEL AZZOPARDI: Iva, però ħafna drabi jkollna nirrifjutawhom għax ma jkollniex fejn nakkomodawhom għax l-iskeda hija ppressata ħafna minħabba nuqqas ta’ infrastruttura. 

ONOR. DAVID AGIUS: Jiġifieri jien qed nifhem li jekk ikun hemm it-tieni stadium għal Għawdex viċin ix-Xewkija Gozo Stadium jgħin biex jiġu aktar teams barranin.

DR SAMUEL AZZOPARDI:  Jgħin żgur.
ONOR. DAVID AGIUS:   U ovvjament jgħin lill-ekonomija u jgħin lilkom għax dawn se jħallu turiżmu... Qed nifhem sew? 

DR SAMUEL AZZOPARDI: Iva. 

ONOR. DAVID AGIUS: Intom, bħala GFA, apparti l-pitch – u qed nitkellem hekk għax smajna l-ħsebijiet tal-MFA – hemm xi emnities oħra miegħu? X’għandkom f’moħħkom?  Jew ma tistgħux tgħidu għalissa? Jiġifieri għandkom f’moħħkom li jkun hemm fejn joqogħdu t-teams jekk jiġu minn barra, jew le? Dan huwa proġett għall-futur. 

DR SAMUEL AZZOPARDI: Iva, għandna dik l-idea  imma għadna ma ssottomettejna l-ebda applikazzjoni f’dan ir-rigward.  Fejn jiġu akkomodati mhijiex fil-parti li qed nitolbu għall-pitch alternattiv, biswit mal-area li diġà hemm. L-iskop huwa li l-impatt fuq l-ambjent ikun minimu, jiġifieri jkun hemm pitch biss u stand minnhom, li llum tintuża biss għall-Gozo Stadium, tkun tista’ tintuża għat-tnejn li huma. 

ONOR. DAVID AGIUS:  Fl-iskejjel f’Għawdex tidħlu bħala GFA, jew dik tħalluha f’idejn il-clubs? 

DR SAMUEL AZZOPARDI: Kien hemm programm ta’ outreach tal-MFA stess li kien jinvolvi lill-iskejjel Għawdxin. 

ONOR. DAVID AGIUS: Imma intom bħala GFA tidħlu fiha, jew le? 

DR SAMUEL AZZOPARDI: Il-verità hija li s-set up tagħna huwa volontarju. Fuq il-kotba tagħna għandna part-timer. It-teżorier qajjem punt tajjeb ħafna, u ċjoè li l-Gozo Youth FA tidħol fl-iskejjel bis-selections li jsiru tal-football. 

ONOR. DAVID AGIUS: U links ma’ nurseries f’Malta... Jekk m’iniex sejjer żball, jitilgħu ħafna Maltin. Dak isir bil-kollobarazzjoni tagħkom, jew le? 

DR SAMUEL AZZOPARDI: Bil-Gozo FC aħna nikkompetu fil-livelli taż-żgħar, jiġifieri l-under 17 u l-under 15. 

ONOR. DAVID AGIUS: Jiġifieri jekk hemm nursery ta’ club partikolari f’Malta li jitilgħu Għawdex, dak mal-Gozo FC jew mal-clubs,  jew mat-tnejn? 
DR SAMUEL AZZOPARDI: Mat-tnejn. 

ONOR. DAVID AGIUS: Prosit u grazzi. 

IĊ-CHAIRPERSON: Aktar domandi?  L-Onor. Graham Bencini. 

ONOR. GRAHAM BENCINI: Dr Azzopardi, inti għedt li fil-COVID-19 kien hemm investiment ta’ €100,000 għall-online streaming. Dak is-servizz tal-online streaming għadu jintuża? 

DR SAMUEL AZZOPARDI: Le.  Dak kien ftehim fuq tliet snin, u l-finanzjament tiegħu kien tal-ewwel sena. Oriġinarjament ma twaqqafx minħabba l-COVID-19. Fil-fatt ġie tajjeb li kien diġà maħsub għax dak iż-żmien ġie l-COVID-19, imma mbagħad kellu jieqaf, jiġifieri 42 games ma ġewx u tnaqqsu mill-ftehim ta’ fondi pubbliċi, għax it was per game minħabba li bil-COVID-19 wieħed kien qed jantiċipa li l-logħob se jieqaf. Imbagħad, eventwalment, ma tkompliex b’deċiżjoni tal-kunsill tal-GFA li ma sabx l-akkordju mal-kumpanija privata li kienet qed tipprovdih. 

ONOR. GRAHAM BENCINI: L-infrastruttura, għax ovvjament ried ikun hemm xi tip ta’ infrastruttura biex ikollok l-online streaming, li kienet inxtrat minn fondi ppubbiċi, x’sar minnha? 

DR SAMUEL AZZOPARDI: Il-fondi pubbliċi ma kenux għall-infrastruttura. L-infrastruttura li ntużat hija dik li għadha fixed hemm, jiġifieri points tad-dawl eċċ. Il-fondi ngħataw għas-servizz per game mhux għax-xiri tal-apparat. 

ONOR. GRAHAM BENCINI: L-aħħar mistoqsija min-naħa tiegħi hija rigward is-seating. Bħalma taf, jiena kelli l-privileġġ nilgħab fil-league t’Għawdex u niftakar li s-seating kien limitat ħafna u kważi kważi kontu telliftulna l-league, il-Gozo FC. Min-naħa tal-GFA kien hemm xi requests man-naħa tal-Gvern li jkun hemm allokazzjoni ta’ fondi pubbliċi biex is-seating tal-Gozo Stadium jikber? 

DR SAMUEL AZZOPARDI: Ma niftakarx b’talbiet simili.  Li naf huwa li kien hemm talbiet biex jittranġa s-seating. 

IS-SUR GEORGE CINI: Illum is-sistema tas-seating ġiet irranġata u s-seats huma bħal ta’ kwalunkwe stadium ieħor. Il-kapaċità tiegħu hija ta’ 2,000 ruħ. 

ONOR. GRAHAM BENCINI: Qatt ma kellkom il-ħsieb li tkabbru l-capacity? 

IS-SUR GEORGE CINI: Le. 

ONOR. GRAHAM BENCINI: Għax jien niftakar li kien ikun limitat u ħafna drabi kien ikun sold out. 

IS-SUR GEORGE CINI: Dak iż-żmien kien differenti għax kienu jinżlu t-teams tal-Premier jikkompetu, imma llum il-ġurnata... 

ONOR. GRAHAM BENCINI: M’hemmx bżonn li jikber is-seating? 

IS-SUR GEORGE CINI: Naħseb li moqdijjin. 

DR SAMUEL AZZOPARDI: Ikollna logħob fejn ikun hemm full capacity imma tkun xi decider. Però l-attendenza għadha tajba. 


ONOR. GRAHAM BENCINI:  Nirringrazzjak.

IĊ-CHAIRPERSON: Dr Azzopardi, Sur Cini, Sur Meilak, nirringrazzjakom ħafna talli għoġobkom tkunu fostna, speċjalment talli qsamtu l-fliegu biex ġejtu tirrispondu d-domandi. Naf li intom impenjati b’xogħlijiet oħrajn, kif għedtu, b’bażi volontarja. Nirringrazzjakom tax-xogħol tagħkom u talli rrispondejtu d-domandi tagħna. 

Insejjaħ issa lis-Sur Ruben Cassar. 

Is-Sur Ruben Cassar, Direttur għas-Servizzi fil-Ministeru għal Għawdex u l-Ippjanar, ħa postu madwar il-mejda.

IĊ-CHAIRPERSON:  Xtaqt ngħid li aħna, bħala kumitat, tlabna rappreżentant tal-Gozo Horse Racing Club (GHRC), però meta bgħatna dik it-talba, il-korrispondenza rċevejniha min-naħa tal-Ministeru għal Għawdex u l-Ippjanar. Jiġifieri l-informazzjoni ġiet kompetenza tal-Ministeru għal Għawdex u l-Ippjanar. Sur Cassar, nitolbok tagħti spjegazzjoni ta’ din, tgħidilna x’inhi l-kariga tiegħek, kemm ilek tokkupaha, u għalfejn għaddejtu l-informazzjoni through l-ministeru.

IS-SUR RUBEN CASSAR:  Grazzi, Mr Chairman.  Jien ili f’din il-kariga minn Marzu 2023. Safejn naf jien l-assoċjazzjoni ilha ħafna li m’għadhiex teżisti, u t-tiġrijiet u l-attivitajiet l-oħrajn li jsiru fil-korsa Ta’ Xħajma jiġu organizzati mill-Ministeru għal Għawdex. 

IĊ-CHAIRPERSON: Jiġifieri llum l-amministrazzjoni kollha tal-korsa hija f’idejn il-ministeru.  Anke t-titlu tal-korsa jgħajjat lill-ministeru?

IS-SUR  RUBEN CASSAR: Iva. 

IĊ-CHAIRPERSON: Kemm hemm persuni fil-ministeru assenjati mal-amministrazzjoni tal-korsa?

IS-SUR RUBEN CASSAR: Disa’, u tlieta community workers.

IĊ-CHAIRPERSON: Jiġifieri hemm disa’ ħaddiem u tlieta community workers mil-lat ta’ amministrazzjoni?

IS-SUR RUBEN CASSAR:  Għax hemm ukoll il-Gozo Sports Complex. Assenjati mal-korsa biss hemm disa’, li jagħmlu xogħol ta’ maintenance, jorganizzaw it-tiġrijiet, eċċ. Imbagħad hemm is-section tal-Gozo Sports Complex. Għandna l-isports coordinator, li llum inzerta msiefer u ma setax ikun preżenti hawnhekk, li jikkoordina magħhom. 

IĊ-CHAIRPERSON: Jiġifieri d-disa’ ħaddiema li semmejt huma kollha relatati ma’ maintenance tal-korsa?

IS-SUR RUBEN CASSAR: Maintenance u l-organizzazzjoni tat-tiġrijiet u l-attivitajiet.  

IĊ-CHAIRPERSON: U kif inhuma maqsumin? Għandek idea tal-ammonti? 

IS-SUR RUBEN CASSAR:  Għandna executive officer, tlieta foremen, tnejn gardeners, tlieta operative III u tlieta community workers. Dawn bejniethom jagħmlu x-xogħol kollu ta’ maintenance u tindif u jieħdu ħsieb ukoll l-organizzazzjoni tat-tiġrijiet. 

IĊ-CHAIRPERSON: Naf li pprovdejtulna tabella u xtaqtek sabiex, jekk jogħġbok, tispjegahielna ftit. 

IS-SUR RUBEN CASSAR: Jien qsamthom fi tnejn.  Dwar il-Horse Racing Ta’ Xħajma  huma spejjeż biex jiġu organizzati t-tiġrijiet staġun sħiħ.

IĊ-CHAIRPERSON:  Liema waħda qiegħed tirriferi għaliha? Fejn hemm ammont wieħed, jew dawk li hemm maqsumin?

IS-SUR RUBEN CASSAR: Fejn hawn ammont wieħed.

IĊ-CHAIRPERSON:  X’inhi d-differenza bejniethom?

IS-SUR RUBEN CASSAR: Kif għedt, rigward il-Horse Racing Ta’ Xħajma, dawk huma l-ispejjeż biex isiru t-tiġrijiet taż-żwiemel, fejn jitħallsu l-judges, eċċ. 

IĊ-CHAIRPERSON: Spejjeż kurrenti.

IS-SUR RUBEN CASSAR: Hekk hu, li jinkludu l-premjijiet li jingħataw lil min jirbaħ, eċċ. 

IĊ-CHAIRPERSON: U t-tabella l-oħra qed nifhem li tinkludi l-ispejjeż kapitali.

IS-SUR RUBEN CASSAR: Hekk hu. 

IĊ-CHAIRPERSON: Hawnhekk qed nara li kien hemm spejjeż kapitali ta’ madwar €9,000 fl-2020, fl-2023 kien hemm spiża ta’ ftit iktar minn €34,000, u din is-sena kien hemm nefqa ta’ ftit iktar minn €41,000. Meta qed tgħidu improvement to building jiġifieri huwa relatat mal-korsa?

IS-SUR RUBEN CASSAR: Dak huwa kollu relatat mal-korsa. Fis-sena 2020 bl-ammont ta’ €9,000 ġie rranġat l-aluminium fejn ikun hemm il-press box u saru xi bibien, tower ladder, u anke nbidel xi madum, bl-ammont ta’ €37,000 saret id-display tar-riżultati tal-korsa kif ukoll inxtraw cameras biex ikunu jistgħu jaraw il-photo finish, eċċ., u bl-ammont ta’ €70,000 inxtara r-tractor.  Dak iridu joqogħdu jillivellaw u jagħmlu miegħu apparat ieħor addizzjonali, jiġifieri apparti t-tractor ikun hemm il-grader biex jillivellaw miegħu. Dawk kienu l-ispejjeż li saru fl-2020. Jekk trid nista’ inkompli b’tas-sena 2021. 

IĊ-CHAIRPERSON: Iva, jekk jogħġbok.

IS-SUR RUBEN CASSAR: Fl-2021 inxtara iktar equipment, fil-fatt ħareġ anke tender, għad-display tar-riżultati tal-korsa Ta’ Xħajma. 

IĊ-CHAIRPERSON: Fl-2022 ma ntnefaq xejn? 

IS-SUR RUBEN CASSAR: Fl-2022 ma ntnefaq xejn.

IĊ-CHAIRPERSON: Jiġifieri fl-2022 kulma sar kienu l-ispejjeż rikorrenti, mill-bqija ma kienx hemm…

IS-SUR RUBEN CASSAR: Hekk hu. Fl-2023 inxtraw ukoll.... Dakinhar ma kontx hemm, imma milli qed nipprova niftakar għax qed nerġa’ nara aluminium u ma nafx jekk kenitx saret parti u issa…  Għax dawn aluminium ukoll, forsi tkun ġiet irranġata xi parti oħra. 

IĊ-CHAIRPERSON: Jiġifieri ma tafx jekk hux qegħdin ngħidu għall-istess affarijiet hawnhekk. 

IS-SUR RUBEN CASSAR: Jista’ ikun l-ewwel waħda kienet tat-toilets, għax naf li semmewli tat-toilets, u l-oħrajn ta’ fejn saret tal-press. Ħafna mill-ispiża tas-sena 2023 u tas-sena 2024 saret għax-xiri ta’ ramel mill-ġdid għall-wiċċ tal-korsa biex ikun tajjeb għat-tiġrijiet biex ma jweġġgħux il-bhejjem. 

IĊ-CHAIRPERSON: Jiġifieri fl-aħħar ħames snin, mil-lat ta’ spejjeż kapitali, it-total hu ta’ ftit iktar minn €200,000.

IS-SUR RUBEN CASSAR: Hekk hu. 

IĊ-CHAIRPERSON: Aktar domandi? L-Onor. Graham Bencini.

ONOR. GRAHAM BENCINI: Bejn l-2020 u l-2021 kien hemm żieda fl-ispejjeż rikorrenti ta’ €37,000, u bejn is-sena 2021 u s-sena 2022 naqset bi €18,000, imbagħad reġgħet naqqset b’€19,000, u din is-sena, sa Settembru żdiedet b’€6,000. Xi jkunu dawn il-varjanzi?

IS-SUR RUBEN CASSAR: Skont kemm ikunu saru programmi tat-tiġrijiet. Kien hemm kampjonati minnhom fejn, pereżempju, saru 18-il tiġrija, u  kampjonati oħrajn fejn saru 23 tiġrija. Tiġrija mhijiex race imma programm. 

ONOR. GRAHAM BENCINI: Jiġifieri n-numru ta’ tiġrijiet ivarja?

IS-SUR RUBEN CASSAR: Iva, ivarja. Ikollok iżjed spejjeż. Pereżempju, din is-sena għall-ewwel darba ġew organizzati ħames programmi bejn Ġunju u Lulju, u allura ovvjament jiżdiedu l-ispejjeż. 

ONOR. GRAHAM BENCINI: Kollox sew.

IĊ-CHAIRPERSON: Aktar domandi? L-Onor. Alex Muscat.

ONOR. ALEX MUSCAT: Grazzi, Sur Cassar, tad-dettalji li tajtna s’issa. Qed nifhem li dak kollu li għandu x’jaqsam mal-isport tal-ġiri taż-żwiemel f’Għawdex kompletament jieħu ħsiebu l-Ministeru għal Għawdex u l-Ippjanar.

IS-SUR RUBEN CASSAR: Hekk hu. 

ONOR. ALEX MUSCAT: Dawn iċ-ċifri li għaddejtilna huma għal spejjeż differenti.  Hux hekk? 

IS-SUR RUBEN CASSAR: Iva.  Tabella minnhom hija tar-rikorrenti u l-oħra hija tal-kapitali. 

ONOR. ALEX MUSCAT: Jiġifieri qed nifhem li f’dawn l-aħħar ħames snin investejtu madwar €800,000 f’dak li għandu x’jaqsam ma’ horse racing f’Għawdex.

IS-SUR RUBEN CASSAR: Hekk hu. 

ONOR. ALEX MUSCAT: Se nistaqsik ftit fuq l-isport inġenerali, safejn tista’ tirrispondini. Intom iżżommu wkoll reġistru tas-sidien taż-żwiemel f’Għawdex?

IS-SUR RUBEN CASSAR: Dwar dak ma nafx inwieġbek għax jien ma nkunx il-korsa. Għandi l-isports coordinator, li llum mhux qiegħed hawnhekk għax jinsab imsiefer, li jieħu ħsieb dawn l-affarijiet. Li naf li jagħmlu hu li meta tkun se ssir tiġrija jiftħu r-registration biex jirreġistraw il-bhejjem. Il-bhejjem jirreġistrawhom fl-aħħar ġimgħa, jiġifieri jekk, pereżempju,  il-ġimgħa d-dieħla hemm it-tiġrijiet, ilbieraħ u llum ikun hemm ir-registration għalihom. Imbagħad skont kemm jidħlu jsir il-programm; jaf ikun hemm seba’ tiġrijiet, tmien tiġrijiet, jew għaxar tiġrijiet. Hekk bażikament jimxu; iżommu records ta’ kemm jieħdu sehem.

IĊ-CHAIRPERSON: Sur Cassar, għal li jista’ jkun l-ammonti tafhom?

IS-SUR RUBEN CASSAR: Ta’ kemm jieħdu sehem? Le.

IĊ-CHAIRPERSON: Ma tafx kemm huwa l-ammont globali tal-persuni…?

IS-SUR RUBEN CASSAR: Kemm hemm miktubin?

IĊ-CHAIRPERSON: Kemm hemm irreġistrati. 

IS-SUR RUBEN CASSAR: Ma naħsibx li hemm reġistru ta’ kemm hemm sidien għax huma jinkitbu għal dik it-tiġrija partikolari.

IĊ-CHAIRPERSON: Jiġifieri m’hemmx reġistru ta’ żwiemel jew…?

IS-SUR RUBEN CASSAR: Le, aħna m’għandniex.

ONOR. CLAUDETTE BUTTIGIEG: Jitilgħu anke minn Malta biex itellqu.  Hux hekk?

IS-SUR RUBEN CASSAR:  Għal dawn tas-sajf speċjalment telgħu ħafna Maltin.

IĊ-CHAIRPERSON: Li kont qed ngħid mhux għal kemm hemm żwiemel f’Għawdex, imma kemm hemm irreġistrati biex itellqu Għawdex.

IS-SUR RUBEN CASSAR: Le, m’għandniex għax huma jinkitbu għal dik it-tiġrija partikolari. Jien m’iniex dilettant taż-żwiemel, imma naf li ż-żiemel ġieli jagħtuh il-mistrieħ u allura ma jiktbuhx għal dik it-tiġrija partikolari, jew inkella jista’ jkun li ma jkunx qiegħed sewwa.

IĊ-CHAIRPERSON: Intom ikollkom ħidma mal-korsa tal-Marsa? 

IS-SUR RUBEN CASSAR: Min-naħa tal-ministeru le.  Għallinqas kemm ili hemm jien qatt ma kellna. 

IĊ-CHAIRPERSON: L-Onor. Alex Muscat.

ONOR. ALEX MUSCAT: Apparti l-kompetizzjonijiet li jkollkom li jsiru minn żmien għal żmien, ikollkom is-season bħalma jsir Malta?

IS-SUR RUBEN CASSAR: Is-season jibda issa f’Ottubru, beda żewġ weekends ilu u issa matul dan il-weekend se jkun hemm it-tieni kompetizzjoni u jibqa’ sejjer sa Ġunju, kull ġimgħatejn, weekend iva u weekend le. Din is-sena minn Ġunju sa Lulju saru ħames programmi oħra tas-sajf. 

ONOR. ALEX MUSCAT: Għas-season li jibda minn issa u jibqa’ sejjer sa Ġunju, l-ispettaturi li jiġu jaraw it-tlielaq tal-ġiri jħallsu għall-entrata?

IS-SUR RUBEN CASSAR: Iva, kulmin jidħol iħallas €3. 

ONOR. ALEX MUSCAT: Jiġifieri hemmhekk tiġġeneraw ammont ta’ gate money...

IS-SUR RUBEN CASSAR: Il-flus li niġġeneraw, anke mir-reġistrazzjoni taż-żwiemel, imorru fil-fond konsolidat. 

ONOR. ALEX MUSCAT: F’dak li għandu x’jaqsam ma’ rebħ tat-tlielaq, dik hija xi ħaġa li tiffinanzjaw intom ukoll?

IS-SUR RUBEN CASSAR: Iva. 

ONOR. ALEX MUSCAT: Naf li fis-sajf ikun hemm numru ta’ irħula li abbinat mal-festi tagħhom ikollhom anke l-ġiri taż-żwiemel. Hemmhekk jinvolvi ruħu l-ministeru, jew  dawk m’għandkomx x’taqsmu magħhom?

IS-SUR RUBEN CASSAR: Le.  Hemm il-ġiri tradizzjonali ta’ Sannat u ta’ Santa Marija. Li naf hu li l-Gvern jgħin permezz ta’ sponsorships lil dawk it-tiġrijiet. 

ONOR. ALEX MUSCAT: Imma huma distinti mill-operat ta’ dan il-unit.

IS-SUR RUBEN CASSAR: Le m’għandhom x’jaqsmu xejn. Kull raħal probabbilment jitlob l-għajnuna tal-Ministeru għal Għawdex u l-Ippjanar.

ONOR. ALEX MUSCAT: Taf tgħidli kemm hemm sportivi dilettanti ta’ dan is-settur f’Għawdex bejn ġerrejja u sidien? 

IS-SUR RUBEN CASSAR: Ma nafx ngħidlek, imma hemm ħafna.

IĊ-CHAIRPERSON: Tkunu tistgħu tgħaddulna din l-informazzjoni, jew le? Taf jekk hemmx?

IS-SUR RUBEN CASSAR: Nitlob din l-informazzjoni lil min jorganizza t-tiġrijiet. 

IĊ-CHAIRPERSON: Fil-kas, jekk jogħġbok, għaddihielna. 

Aktar domandi?  L-Onor. David Agius.

ONOR. DAVID AGIUS: Sur Cassar, jien qed nifhem li m’hemmx as such grupp ta’ nies li huma uffiċjalment responsabbli mill-korsa taż-żwiemel f’Għawdex.  Hux hekk?

IS-SUR RUBEN CASSAR: Għandna dan il-grupp li semmejt, dawk il-ħaddiema li jaħdmu hemmhekk.

ONOR. DAVID AGIUS: Imma llum qegħdin hemm u qed nifhem li għada jistgħu jiġu trasferiti xi mkien ieħor. Jiġifieri mhumiex an association, mhumiex club.

IS-SUR RUBEN CASSAR: Qegħdin dejjem hemmhekk. Issa jekk jiġux transferred jew jiġux permezz ta’ roster...

ONOR. DAVID AGIUS: Imma mhumiex assoċjazzjoni, dawn ħaddiema tal-Gvern.

IS-SUR RUBEN CASSAR: Le, mhux assoċjazzjoni.  Dawn jaħdmu magħna, hemm tlieta community workers  u l-oħrajn…

ONOR. DAVID AGIUS:  X’inhi r-raġuni li m’hemmx association li tmexxi t-tiġrijiet taż-żwiemel f’Għawdex?

IS-SUR RUBEN CASSAR: Ma nafx. Naħseb li ilu madwar tmien snin jew iktar li kien hemm l-association. X’ġara ma nafx. Ma baqgħetx tiffunzjona, u biex jerġgħu jibdew isiru t-tiġrijiet taż-żwiemel u tintuża l-korsa, dakinhar sar dan is-set up. Jien ma kontx involut fih. 

ONOR. DAVID AGIUS: SportMalta tidħol fir-running tal-korsa taż-żwiemel f’Għawdex, jew xejn?

IS-SUR RUBEN CASSAR: Le, xejn.  Magħna xejn.

ONOR. DAVID AGIUS: U lanqas il-Ministeru responsabbli mill-Edukazzjoni ma jidħol?  Huwa l-Ministeru għal Għawdex u l-Ippjanar li jieħu ħsieb?

IS-SUR RUBEN CASSAR: Iva, il-Ministeru għal Għawdex u l-Ippjanar jieħu ħsieb.

ONOR. DAVID AGIUS: Kif diġà għedt lill-kollega tiegħi, intom iddaħħlu l-flus mill-entraturi tan-nies li jiġu jaraw it-tiġrijiet kif ukoll mir-registration. 

IS-SUR RUBEN CASSAR:  Iva.

ONOR. DAVID AGIUS:  Xi kemm, bejn wieħed u ieħor, hemm dħul?

IS-SUR RUBEN CASSAR: Pereżempju, fl-2021 kien hemm kważi €55,000 fuq staġun. Issa l-accounts ġabruhomli minn Jannar sa Diċembru, għax l-istaġun ikun minn Ottubru… 

ONOR. DAVID AGIUS: Ma jimpurtax.

IS-SUR RUBEN CASSAR: Jien se nagħtihomlkom minn Jannar sa Diċembru. Fl-2021 kien hemm €55,000, fl-2022 kien hemm €45,700, fl-2023 kien hemm €57,225 u din is-sena s’issa kien hemm €61,358. 

ONOR. DAVID AGIUS: Dawn il-finanzi jieħdu ħsiebhom, jiġbruhom, eċċ., xi ħadd jew uħud minn dawn id-disa’ ħaddiema? Hemm xi ħadd responsabbli?

IS-SUR RUBEN CASSAR: Iva, u jkollkom l-irċevuti u kollox. 

ONOR. DAVID AGIUS: Jiġifieri xi ħadd minnhom jieħu ħsieb, mhux xi ħadd privat.

IS-SUR RUBEN CASSAR: Iva, huma jieħdu ħsieb. 

ONOR. DAVID AGIUS: Jien qed nifhem li jekk, pereżempju, fl-2021 kien hemm running cost ta’ kważi €140,000, trid tnaqqas minnhom €55,000 li jdaħħal il-ministeru. Qed nifhem sew? Jiġifieri plus and minus.  Dawn il-flus jidħlu għand il-ministeru.

IS-SUR RUBEN CASSAR: Immorru lura fil-fond konsolidat, ma jiġux lura għand il-ministeru. 

IĊ-CHAIRPERSON: Sur Cassar, jekk jogħġbok, agħti spjegazzjoni ta’ kif jaħdem il-fond konsolidat.

IS-SUR RUBEN CASSAR: Jiġifieri ma jidħlux ġo below the line account, fis-sens li jiġu għandna u nerġgħu nonfquhom, imma jmorru lura għand il-Gvern ċentrali. Aħna jkollna l-baġit tagħna tal-isport initiatives u nużaw minnhom. Jiġifieri l-ispejjeż li nonfqu aħna minn dak…

IĊ-CHAIRPERSON: Jiġifieri jmur lura bħal dħul ta’ taxxa. 

IS-SUR RUBEN CASSAR: Iva.

IĊ-CHAIRPERSON: Imorru lura b’mod ċentrali mhux fil-ministeru bħala spiża biex jintnefqu...

IS-SUR RUBEN CASSAR: Iva.

ONOR. DAVID AGIUS: L-ammont ta’ kemm tħallas reġistrazzjoni, jew kemm iħallsu n-nies biex jidħlu, min jiddeċidih? Jew dejjem standard?

IS-SUR RUBEN CASSAR: Ma nafx kemm hu l-ammont.  Jieħdu ħsieb il-ħaddiema tagħna.  Għandna executive officer u mpjegati oħra li jdaħħlu kollox fuq is-sistema tal-Corporate Financial Management Solution (CFMS).

ONOR. DAVID AGIUS: Imma biex tirreġistra għal tiġrija partikolari...

IS-SUR RUBEN CASSAR: Jiddependi.  Pereżempju, ir-reġistrazzjoni ta’ żiemel tat-trott tkun mod... 

ONOR. DAVID AGIUS: Imma din min jiddeċidiha? Jiddeċiduha dawn id-disa’ persuni li għandhom rwol fil-ministeru li jorganizzaw dawn it-tiġrijiet?

IS-SUR RUBEN CASSAR: Iva, hekk hu. 

ONOR. DAVID AGIUS: U l-entratura tan-nies, jekk hux €3 jew €5 jew €1 min jiddeċidiha?.

IS-SUR RUBEN CASSAR: Dik dejjem €3.  Kemm ilha €3 ma nafx, imma daqshekk hi. 

ONOR. DAVID AGIUS: Il-premjijiet li jingħataw tar-rebħ, jiġifieri l-ewwel premju, it-tieni premju, u t-tielet premju, min jiddeċidihom? 

IS-SUR RUBEN CASSAR: Pereżempju, il-premjijiet fuq żwiemel tat-trott ikunu first place €300, second place €150 u third place €75. 

ONOR. DAVID AGIUS: Min jiddeċidihom?  Il-ministeru? 

IS-SUR RUBEN CASSAR: Iva, il-kumitat.

ONOR. DAVID AGIUS: Il-kumitat għat-tiġrijiet li għandu l-ministeru? 

IS-SUR RUBEN CASSAR: Iva. 

ONOR. DAVID AGIUS: Jiġifieri għada jista’ jiddeċiedi…

IS-SUR RUBEN CASSAR:  Imbagħad jibagħtulna u nġibu l-approvals u mmexxu fuqhom. 

ONOR. DAVID AGIUS: Dawk huma parti minn dawn il-€100,000 li jintnefqu?

IS-SUR RUBEN CASSAR: Iva. 

ONOR. DAVID AGIUS: Imma jekk iżżidhomx jew le, huwa l-ministeru li jiddeċiedi.  Bl-approvazzjoni ta’ min?

IS-SUR RUBEN CASSAR: Tal-permanent secretary.

ONOR. DAVID AGIUS: Tal-Ministeru għal Għawdex u l-Ippjanar?

IS-SUR RUBEN CASSAR: Iva.

ONOR. DAVID AGIUS: Fost l-ispejjeż fit-tiġrijiet taż-żwiemel dejjem għandek ir-ramel. X’inhi l-proċedura biex jinbidel ir-ramel, jitranġa, jew jitnaddaf? Kif taħdem is-sistema?

IS-SUR RUBEN CASSAR:  Jinġabru l-quotations, għax ir-ramel mhux kollu huwa tajjeb għall-korsa.

ONOR. DAVID AGIUS: Hekk hu. Hemm ramel u hemm ramel.

IS-SUR RUBEN CASSAR:  Allura jinġabru l-quotations u jinxtara r-ramel. 

ONOR. DAVID AGIUS: Imma min jiddeċiedi liema ramel jinxtara, meta se jingħata, u kif jingħata? Pereżempju, fil-korsa tal-Marsa hemm persuna professjonali li tara dan kollu.  Fil-każ ta’ Għawdex min hemm?

IS-SUR RUBEN CASSAR: Wieħed mill-foremen jibgħat jgħidli li għandna bżonn nagħtu r-ramel, inġib l-approvazzjoni  mingħand il-Permanent Secretary...

ONOR. DAVID AGIUS: Jiġifieri wieħed minn dawn id-disa’ persuni li semmejtilna. 

IS-SUR RUBEN CASSAR: Iva. 

ONOR. DAVID AGIUS: Jiġifieri hu jiddeċiedi jekk ir-ramel huwiex tajjeb jew jekk hemmx bżonn jinbidel? 

IS-SUR RUBEN CASSAR: Iva.  

ONOR. DAVID AGIUS: U r-ramel jaqa’ taħt running costs, jew huwa wieħed...

IS-SUR RUBEN CASSAR: Le, qiegħed mal-improvements.

ONOR. DAVID AGIUS: Jiġifieri improvement to buildings jinkludi wkoll ir-ramel għall-korsa?

IS-SUR RUBEN CASSAR: Iva. 

ONOR. DAVID AGIUS: Jiġifieri fis-sena 2021 u fis-sena 2022 ma kienx hemm?

IS-SUR RUBEN CASSAR: Le, dakinhar ma sarux.

ONOR. DAVID AGIUS: Jew jekk sar mhux qiegħed hawn.

IS-SUR RUBEN CASSAR: Peress li għas-sena 2023 hemm ammont sostanzjali, jista’ ikun forsi ma kenux laħqu ħarġu l-invoice u parti minnhom tħallset fl-2023. Jista’ ikun li ġara hekk ukoll. 

ONOR. DAVID AGIUS:  Bejn wieħed u ieħor għandek idea kemm kien l-ammont li mar għar-ramel, mill-ispiża li saret għall-manteniment tal-korsa? Fl-2023 kien hemm €34,000. U għandek idea kemm hi twila l-korsa? 

IS-SUR RUBEN CASSAR: Ma nafx ngħidlek.

ONOR. DAVID AGIUS: Ma jimpurtax.

IS-SUR RUBEN CASSAR: L-ispiża tas-sena 2024 marret kollha fuq ir-ramel.

ONOR. DAVID AGIUS: Jiġifieri kien hemm spiża ta’ €41,000 fuq ramel? 

IS-SUR RUBEN CASSAR: Iva.  U għas-sena 2023 kien hemm bejn wieħed u ieħor spiża ta’ €6,000 għar-ramel, il-bqija ntnefqu fuq aluminium, tapit tat-turf fejn jippreżentaw it-trophies,  u bibien.

ONOR. DAVID AGIUS: Jiġifieri din is-sena l-ispiża għar-ramel laħqet l-€40,000, fl-2023 kien hemm spiża ta’ €6,000  u fis-snin 2021 u 2022 ma’ kien hemm xejn? Qed nifhem sew?

IS-SUR RUBEN CASSAR: Kultant żmien ikun hemm bżonn dawra.

ONOR. DAVID AGIUS: Ir-ramel suppost li l-ħin kollu tibdlu mhux kultant żmien, inkella ż-żwiemel ma jkunux jistgħu jiġru.

IS-SUR RUBEN CASSAR: Trid tara l-kundizzjonijiet tat-temp ukoll, għax jekk ma tagħmilx ħafna xita...

ONOR. DAVID AGIUS: Għax jistgħu jweġġgħu. 

ONOR. DAVINA SAMMUT HILI: Jista’ jkun li minħabba li kien fi żmien il-COVID-19.

IS-SUR RUBEN CASSAR: Jista’ ikun li minħabba f’hekk ukoll.

ONOR. DAVID AGIUS: Il-COVID-19 m’għandhiex x’taqsam. (Interruzzjonijiet) Imma r-ramel xorta trid tieħu ħsiebu, imma ma jimpurtax.

IS-SUR RUBEN CASSAR: Jekk ikun jonqos, is-sidien taż-żwiemel se jinfurmawna żgur. 

ONOR. DAVID AGIUS: Hekk hu, u jgħidulek ukoll x’tip ta’ ramel tuża għax inkella jweġġgħulhom iż-żwiemel!  

Apparti din il-korsa f’Ta’ Xħajma, dawk it-12-il persuna jieħdu ħsieb ukoll xi affarijiet oħrajn? 

IS-SUR RUBEN CASSAR: Jieħdu ħsieb il-korsa. Hemmhekk hemm l-istalel, li għandna applikazzjoni għalihom quddiem l-Awtorità tal-Ippjanar biex jitranġaw ħalli jkunu jistgħu jiġu aħjar u jinbnew aktar stalel.

ONOR. DAVID AGIUS: U l-istalel jieħdu ħsiebhom ukoll dawn id-disa’ persuni? 

IS-SUR RUBEN CASSAR: Iva, jieħdu ħsieb it-tindif tagħhom, għax apparti t-tiġrijiet, hemmhekk kuljum imorru jittrejnjaw iż-żwiemel. Jiġifieri jkun hemm attività għaddejja kuljum. 

ONOR. DAVID AGIUS: Jekk m’iniex sejjer żball, dwal m’hemmx.  Hux hekk?

IS-SUR RUBEN CASSAR: Dwal m’hemmx, però għat-tiġrijiet tas-sajf waħħalna dwal temporanji għal filgħaxija, għax minħabba x-xemx ma tistax tagħmilhom...

ONOR. DAVID AGIUS: Hemm proġett li jkun hemm sistema ta’ dawl għal din il-korsa jew le?

IS-SUR RUBEN CASSAR: Fil-futur il-korsa se tiġi riġenerata u hemm ħsieb...

IĊ-CHAIRPERSON: U l-ispiża għal dak id-dawl temporanju taħt liema parti qiegħda?

IS-SUR RUBEN CASSAR: Jekk m’iniex sejjer żball, qiegħda mal-improvements, però ma nafx jekk għadhiex daħlet għax l-invoices probabbilment għadhom ma daħlux. Jista’ ikun li l-ispiża għadha mhijiex riflessa hawnhekk.

ONOR. DAVID AGIUS: Qed nifhem sew li din is-sena kienet l-ewwel darba li saret?

IS-SUR RUBEN CASSAR: Iva.

ONOR. DAVID AGIUS: U inti qed tgħid li hemm pjan li titranġa l-korsa, jew titranġa l-korsa u d-dawl? X’inhu l-pjan?

IS-SUR RUBEN CASSAR: Il-ħsieb hu li tiġi upgraded il-korsa.

ONOR. DAVID AGIUS: U x’tifhem biha “tiġi upgraded”?

IS-SUR RUBEN CASSAR: Jiġi rranġat fejn joqogħdu n-nies u jsir dak kollu li hemm bżonn. Hemm maħsub proġett... 

ONOR. DAVID AGIUS: Hemm applikazzjoni quddiem il-Planning Authority? 

IS-SUR RUBEN CASSAR: Bħala proġett qiegħed taħt direttorat ieħor. Jien aktar qiegħed fuq servizzi, jiġifieri ma nistax nagħtik dettalji għax ma nafx eżattament x’fih il-proġett. 

ONOR. DAVID AGIUS: Imma taf jekk hemmx xi applikazzjoni quddiem il-Planning Authority? 

IS-SUR RUBEN CASSAR: Quddiem il-Planning Authority bħalissa għandna applikazzjoni biex jitranġaw l-istalel. 

ONOR. DAVID AGIUS: U għad-dwal m’hemmx applikazzjoni?

IS-SUR RUBEN CASSAR:  Għad-dwal le. 

ONOR. DAVID AGIUS: Il-pjan hu li t-tmexxija  tal-korsa taż-żwiemel f’Għawdex tibqa’ taħt il-ministeru, jew huwa ppjanat li eventwalment issir b’mod awtonomu u ssir bħalma jsir pereżempju...

IS-SUR RUBEN CASSAR: Bħall-GFA?

ONOR. DAVID AGIUS: Iva. 

IS-SUR RUBEN CASSAR: Ma nafx ngħidlek.

ONOR. DAVID AGIUS: Nifhem. Grazzi ħafna, Sur Cassar. 

IĊ-CHAIRPERSON: Ma jidhirx li hawn aktar domandi, għalhekk nirringrazzjak, Sur Cassar, talli ġejt. 

IS-SUR RUBEN CASSAR: Nirringrazzjakom.

IĊ-CHAIRPERSON: Se nissospendi l-laqgħa għal ftit minuti biex nitkellmu dwar ftit housekeeping minħabba d-data għal-laqgħa li jmiss tal-PAC. 

Il-Kumitat ġie sospiż għal ftit minuti.

IĊ-CHAIRPERSON: Il-Kumitat qabel li l-item li kien qed jiġi diskuss bħalissa, jiġifieri d-diskussjoni dwar in-nefqa tal-Gvern fil-qasam tal-isport f’dawn l-aħħar ħames snin, qiegħda tiġi konkluża. B’hekk issa jmiss is-suġġett tal-għażla tal-Membri tal-Oppożizzjoni. Qed naġġorna l-Kumitat għal nhar it-Tlieta 29 ta’ Ottubru fit-3.00 p.m. b’laqgħa informali sabiex nistradaw il-bqija tas-seduti, però l-Kumitat se jkun qiegħed jibda s-suġġett il-ġdid magħżul mill-Oppożizzjoni nhar it-Tlieta 3 ta’ Diċembru. Qed nagħmlu dan minħabba li fil-Plenarja issa se jkollna s-seduti dwar il-baġit. Nirringrazzjakom.

Fit-3.18 p.m. il-Kumitat aġġorna.
